Hábarðs vísa

1. Hábarð vant upp segl í rá,

kvittar á Týstrupsund,

Tá gerast kortir vegir langir,

Tað líður fót síðstu stund.

Orlov biðjum vær

ærligu menn dans skulum vær fremja,

tað er er ikki dagur enn,

orlov biðjum vær.

2. Tráddi inn á knørra borð,

alt var yvirlagt,

Hildgir hevði drotningini

allar sakir sagt.

3. ”Eg eri farin i klæðir klæddur,

ei eri eg sjálvur at leggja,

heldur skal eg í moyggjaklæði

og sjálvur vanda at eggja.”

4. Hábarð fór í moyggjaklæði,

Ásmundur dró uppá,

eg skal finna drotningina,

og leggja við hana ráð.

5. Gingu teir til hallar heim

Hábarð og Ásmundur báðir

góvu seg út fyri skjoldmoyggjar

sendar av Hákuns ráði.

6. Hábarð gekk til jomfrúbúr,

frá man frættast víða,

tá lá frú í Svanhilds skjøt

og svav tann svøvnin blíða.

7. Hábarð gekk í høllina inn,

frá man frættast víða,

frúgvin undir tjøldum lá

svav sín svøvn so blíðan.

8. Lyfti hann hurð við tjøldum frá,

frúgvin lá í dvala,

so var hon sorgini bundin

lítið kundi hon tala.

9. Hábarð heilsar brúður blítt,

gjølla kendi hon hann,

báðar hendur um hálsin legði,

tár á kinnar rann.

10. So var teirra gleðin best,

hartil sorgin størst,

har var bæði ”græt” og ”glæt”,

tí eingin kendi gest.

11. Gunnvør so til orða tekur

fyrsta orðið tá:

„Skjoldmoy má ei leingur sita,

hon má føtur tvá.“

12. Gunnvør settist for Hábarðs knæ

tekur hans føtur at tváa:

”Loðin eru kvinnubein,

sum seyður í villum haga.“

13. Gunnvor tókti undarligt,

at moy hevði hendur harðar,

Hábarð henni til svar gav, 

at moyggjar í vasi fara.

14. Hon setti fyri hann mat og drekka,

skonkti mjøð og vín,

hann fekk aldri so stór ein skál,

hann drakk hana jú til sín.

15. Gunnvor tókti undarligt,

at skjoldmoy vildi drekka,

síðan gav hon betur í akt,

tá hon begynti at snakka.

16. Gunnvor stendur á hallargólvi,

heldur á mjøðarskál:

„Hetta er ikki kvinnureyst

men heldur kallmans mál.”

17. Mintist hon til gulli tað,

sum drotningin hevði lovað,

eftir spurdi Gunnvor,

hvar skjoldmoy skuldi sova.

18. Svaraði Signuva kongsinsdóttir

í fyrsta orðið tá:

„Hon skal í mítt loynikamar

hvíla undir høgind blá.”

19. So var Gunnvor við gulli kær,

sum elskovseldar brenna,

so fór hon at við øllum listum,

hon fekk hann at kenna.

20. Smikraði hon for teirra eygum,

sum hon vildi loyna:

„Eg skal taka títt skjold og svørð,

í goymslum mínum at goyma.

21. Signuva trúði henni væl,

meinti, at hon var blíð,

hon hevði hennara fostra verið

líka frá barnatíð.

22. Gunnvor gekk av høllini út,

festi hurð í klova.

Svanhild snúðist haðani burt,

hon gekk til hallar at sova.

23. Hábarð og frúgvin Signuva

vóru nú eina inni,

setti hann hana á knæði sítt

og mælir í sama sinni.

24. Hábarð so til orða tekur

sum fornir ið vóru í vanda:

„Hvat eru nú tey bestu ráð,

ið okkum fyri má standa?”

25. „Kann tað ikki betur gá,

enn tú skalt deyðan henda,

tá ið tú á blokkin fert,

tá skal mítt lív enda.”

26. Frúgvin so til orða tekur

av sorgini hon grætur:

„Hvussu skal eg vita tað,

tá ið tú lívið letur?”

27. „Ásmundur skal í skógnum standa,

reisa upp stong og floy,

tað skal vera kennimerki,

ta stund ið eg man doy’”

28. Gunnvor akslar sær kápu blá,

hon inn um portrið rendi:

„Statt upp, drotning, lat meg inn,

tí skjótt er Hábarðs endi!

29. Eg fái ikki, drotningin,

snakkað fyri harmi,

Hábarð er í moynnarsali

svevur í brúðar armi.

30. Statt upp, drotning, læt meg inn,

og lætta mær angist og trá,

her havi eg hans góða svørð,

hartil hans brynju blá!”

31. Drotning sprakk á føtur upp,

inn fyri kongin at kæra:

„Hábarð er í moynnarsali,

og kreinkar tín dótturs æra.“

32. Kongurin vaknar úr svøvni upp,

bæði av skrekk og neyð:

„Er tað satt, ið talað er,

tá skal tað blíva hans deyð.”

33. Gunnvor gekk í høgaloft

for Svanhilds song at stá:

„Olgar hevur lívið latið,

tað skalt tú líta á.”

34. Hildgir fór til jomfrúbúr,

fimti kempur honum fylgdu,

brutu dyr og klugu stál,

tað gekk alt sum teir vildu.

35. Tá Hildgir fór í høllina inn,

svóvu tey so fast,

Hábarð vaknar av blundi upp,

tá hurð úr klova brast.

36. Saknar hann bæði skjold og svørð,

sum Gunnvør hevði inni,

leitaði runt um borgina,

men har var einki at finna.

37. „Burtur er mín brynja,

hartil mítt góða svørð,

hoyr tað, Signuva, søta mín,

hetta var mær ein ferð.”

38. Svaraði drotningins kamarsvein,

sær á gólvi vendur:

„Nú skal eg í Hábarðs blóði

tváða mínar hendur.”

39. „Ei skalt tú í mínum blóði

síggja tað gleði og teit,”

hann stoytti hann so á hallargólv

og høvur av herðum sleit.

40. Trongdu inn at øllum durum,

har í høllini var,

Hábarð sær nú allar vegir

treingjast fyri sær.

41. Ikki kundi tann mannamúgva

Hábarð kongin basa,

fyrr enn hann borð og borðstólar

og beinkir hevði knasað.

42. Tað var Hábarð kongsins son,

hann vardi seg sum hann kundi,

hundra vá hann Sakslandsgarpar

við einum eikirunni.

43. Tóku teir Hábarð, kongsins son,

bundu hann so fast,

ei var smáur líntvongur,

ið honum á beini brast.

44. Hildgir tekur í frúnnar hond,

kallar nú søta sín,

vendi sær mót Ásmundi,

ætlar hans lív at týna.

45. Ásmundur brúkti brandin sín

meðan teir kongin bundu,

fimti vá hann raskar kemur

áðrenn hann undan flíddi.

46. Hildgir brá sín búugvin brand

ætlaði Ásmund at raka,

Ásmundur gjøgnum herin leyp,

so eingin kundi hann taka.

47. Ásmundur gjøgnum herðin brá,

hann var ei til ferðar seinur,

so læt hann á skógvin standa,

einki var honum at meini.

48. Teir settu vakt um frúnnar sal,

meiri ilt at gera,

eingin skuldi út ella inn

og eingin tíðindi bera.

49. Svanhild og frúgvin Signuva

funna upp á tey ráð,

kyndu upp ein stóran elda,

sum tær skuldu brenna á.

50. Kyndu upp ein stóran eld,

sum tær skuldu brenna á,

bigstykkir og grannstokkar

tær løgdu har íhjá.

51. Teir førdu Hábarð á tingið inn

við svørð og skjoldi reyða,

kongurin við ráði sat

og dømdi hann til deyða.

52. Teir førdu hann fyri frúðar sal,

har skuldi hann rættaður verða,

Hildgir og Bera drotningin

tey mundu tá kredsin gera.

53. Drotningin tók sítt gylta horn,

ræður til Hábarð at tala:

„Drekk tín deyð og brúðgóms skál,

tú skalt ikki longur gala!“

54. Hábarð tók við horninum,

sum hann á vølli stóð,

bestu kempu í fylgi var

hann høvur av herðum sló.

55. Hábarð tekur sín hatt í hond,

veiftrar á skógin fram:

„Nú er komin evsta stund,

og Ásmundur gruna kann.“

56. Ásmundur reisti stong á floy,

Signuva hetta sá,

snarliga stoytti hon voks á træ,

og setti so eldin á.

57. Síðan spentu moyggjar tvær

strikku um hálsin bjarta,

deyðin skuldi snarari

treingja at teirra hjarta.

58. Hábarð so til orða tekur,

ei longur liva vildi:

„Nú síggi eg, stolt Signuva

sín tróskap hevur hildið.“

59. Hábarð talar til bøðilin:

„Eg vil ikki liva longur,

nú síggi eg, at roykurin

av jomfúins búri gongur.“

60. Allir runnu til búrið fram,

Hábarð eftir stóð,

síðani fór hann aftaná

og inn í bálið tróð.

61. Hábarð sprakk í bálið inn,

hann gat ikki úti standa,

hann fann Signuvu, sína brúður,

brenda upp til handa.

62. Har fann hann tað búgvið svørð,

ið riddaran komst av hondum,

síðan gekk á grønan vøll

frá báli og blonkum brondum.

63. Skaftið setti hann niður í jørð

og oddin í hjartað rendi,

fell so yvir tað væna vív

og tað bleiv teirra endi.

64. Sigur kongur til songar gekk,

sorgin mundi hann klemma,

vendi seg til veggin brátt

við eymkiligan stemma.

65. „Visti eg fyrr, tað eg veit nú,

at elskóg tvingar deyða,

eg skuldi ei skilt tey ungu at

fyri alt mítt gullið reyða.

66. Hevði eg vita tað fyrr sum nú

at einki er elskovs líki,

eg skuldi ei skilt tey ungu at

fyri heila Danaríki

67. Meg tyngir mest mín dótturs deyð

og so tann elskógs endi,“

Sigur kongur ond uppgav

tann triðja dag at kvøldi.

68. Hákun kvittar á Týstrupsund

við alt sítt brynjað lið,

Olgar sær at eldurin

logar móti ský.

69. Olgar kundar síni ferð

hann heim í garðin rendi,

livandi fann hann sína brúður,

men klæðini vóru brend.

70. Olgar glaður í hjarta var,

hann frelsti frúur av neyð,

sorgin honum í huga kom,

tá hann hoyrdi Hábarðs deyð.

71. Hákun vreiður í sinni var,

hann tekur til bitra branda,

legði niður alt Sakslands lið

og Hildigir skilti við anda.

72. Hann legði niður á Sjólondum

alt tað fólkameingi,

drotning høgdi hann høvur frá:

„Tú livdi nú alt for leingi.“

73. Gunnvor einki til lønar fekk,

hvørki gull ei eyð.

Livandi var hon í jørðina sett,

hon táldi so harðan deyða.

74. Sjúrður sigldi av landi út,

hann lysti ei longur at vera,

sjunkaði niður til havsins botn,

hann mundi tað sjálvur gera.

75. Eingin livdi av Noregis monnum,

ið var av kongablóði,

uttan Hákun Hamundsson,

ið Svøríkis ríki róði.

75. Ásmundur livandi boðini bar,

tá ent var Sjólands æra,

Olgar ektaði Svanhild,

mein ei vildi krúnu bera.

76. Syrta eitur Olgars dóttir,

henni beyðst maður av gavni,

hann fekk Danmarks krúna at bera,

Hálvdan nevndur á navni.

